
Per Berthelsen 

Partiit nunanit allanit tapiissutinik tapiissuteqartunik pissarsiaqarsinnaatitaannginnermut aamma partiit 

nunatta avataani najugaqartut angerlarsimaffeqartulluunniit Qallunaat Nunaanneersut 

Savalimmiuneersullu inerteqqummut ilanngunneqarnissaat pillugu Inatsisartut inatsisaat nr. 14, 4. 

februar 2025, §4b allanngortinneqarnissaanut Naalakkersuisut inatsimmut allannguutissamik 

suliaqaqqullugit Inatsisartut aalajangiiffigisassaattut siunnersuut. Siunnersuut kingusinnerpaamik 

UKA2026-mi saqqummiunneqassaaq. 

(Inatsisartunut ilaasortaq Pele Broberg, Naleraq) 

(Siullermeerneqarnera) 

 

Qujanaq Inatsisartunut ilaasortaq Pele Broberg siunnersuuternut. 

 

Demokraatit aallaqqaasiutitut naqissusissavaat, Danmarkimi Liberal Alliance-mut politikkikkut 

suleqateqaratta. Politikkikkuinnaq suleqatigiinneruvoq, ataatsimoorussamik politikkikkut pingaartitatsinnik 

aallaaveqartoq. Liberal Alliance-miit aningaasanik pineq ajorpugut aammalu tamanna kissaatiginatigu. 

 

Tamat oqartussaaqataanerat peqqissuussappat ersarissunik sinaakkuteqartariaqarpoq aammalu 

politikkikkut partiit aningaasaqarniarnerat ammasumik ingerlanneqartariaqarluni. Innuttaasut 

tamakkiisumik tatigisariaqarpaat, aalajangikkatta avataaniit aningaasanit taperneqartarnermit 

sunnerneqarsimannginnissaat.  

 

Taamaattumik siunnersuuteqarnermi eqqarsaataasimasoq Demokraatit taperserpaat. Tulluarluinnarpoq 

inatsisip erseqqissarnissaa. Politikkikkut suleqatigiinnerit ajunngilluinnarput, partiilli toqqaannartumik 

aningaasatigut tapiissutinik pisinnaassanngillat. USA-miit pisinnaassanatik, Danmarkimiit pisinnaassanatik, 

Savalimmiunit pisinnaassanatik. Nunat arlaannaanilluunniit pisinnaassanatik. 

 

Taamaaliorneq assigiimmik paasiuminartumillu suleriaaseqarnermik qulakkeerinnissaaq ersarissumillu 

oqariartuuteqarluni, nunatsinni tamat oqartussaanerat nammineertuusoq, ammasuusoq aammalu 

akisussaassuseqartuusoq. 

 

Partiit nunatsinni imminnut napatittuusariaqarput. NUnanit tamalaanit suleqateqarneq 

iluaqutaasinnaavoq, isumassarsianik misilittakkanillu avitseqatigiinneq pineqartillugu, avataaniilli 

aningaasatigut taperserneqarnerup partiit sunnersinnaavai aalajangersimalluinnartumik 

politikkeqarnissamut. Tamanna tulluanngilaq. Uppernassusermik, innarlerniagassaannginnermik 

ataqqinninnermillu qinersisartunit apeqquserneqassaaq. 

 

Taamatut oqaaseqaateqarluta siunnersuutip allanngortinneqarani akuerineqarnissaa innersuussutigaarput. 


